Samfélagsmiðill í örum vexti
TikTok: Forrit sem elur upp nýja kynslóð
Árið 2019 var „TikTok“ frekar hallærislegt popplag. Árið 2021 er TikTok sá samfélagsmiðill heims sem vex hvað örast og þeir sem eru nógu gamlir til að muna eftir TikTok eru eiginlega of gamlir til að teljast gjaldgengir TikTok-arar.
TikTok-forritið er í eigu kínverska snjallfyrirtækisins ByteDance. Á forritinu deila notendur stuttum myndböndum sem aðrir notendur geta síðan látið sér líka við, gert athugasemdir við, eða jafnvel notað í eigin myndbandagerð; ýmist með því að sauma hluta úr upprunalega myndbandinu framan við eigið myndband, taka dúett með myndbandinu þar sem gamla og nýja myndskeiðið skipta skjánum jafnt á milli sín eða nota bara hljóðið úr upprunalega myndbandinu til þess að gera sína eigin útgáfu af upprunalegu hugmyndinni. 
TikTok-dansar
TikTok-dansar eru líklega þekktasta afsprengi miðilsins hingað til en forritið inniheldur þó ýmislegt fleira. Algrím þess þykir sérlega gott í að átta sig á hvað hver notandi hefur gaman af að sjá og stýrir efni úr öllum áttum inn á upphafssíðu viðkomandi notanda, svonefnt „For Your Page“ sem er bæði sefandi og einstaklega ávanabindandi staður. 
Með því að forgangsraða efni eftir áhuga, fremur en eftir vinatengslum eins og Instagram og Facebook, gerir algrímið framleiðendum kleift að koma fyrir mun fleiri augu en ella. Þannig hefur það á skömmum tíma skapað fjöldann allan af ungum stjörnum sem eru raunverulega heimsfrægar, en samt bara á TikTok.
App Annie
Fólk eyðir að meðaltali 4,8 klukkustundum á dag í farsímum sínum en það er 30% aukning frá 2019. Þetta kemur fram í skýrslu eftirlitsfyrirtækisins App Annie.
Skýrsla App Annie gefur til kynna að smáforritum hafi alls verið hlaðið niður 230 milljörðum sinnum árið 2021 og var 170 milljörðum dala varið í kaup á þeim.
Forritinu TikTok var oftast hlaðið niður og vörðu notendur 90% meiri tíma þar samanborið við árið 2020.
„Stóri skjárinn er hægt og rólega að deyja þar sem farsíminn heldur áfram að slá met í nánast öllum flokkum – tímaeyðslu, niðurhali og tekjum,“ segir framkvæmdastjóri App Annie í samtali við BBC.

